
Ndi musi Graҫa a tsini na u bebiwa muḓini muṱuku une wa 
wanala Mozambique. Shango heḽi ḽo vha ḽi na vhushai nahone 
vhathu vho vha vha sa athu thoma u ḓivhusa. Vhana vho vha 
vha si na zwikolo zwavhuḓi nahone vhunzhi havho vho vha 
vha sa koni u vhala. Mme a Graҫa vho vha vha tshi lora nga u 
ṋea vhana vhavho zwikhala zwa khwine. Fhedzi zwo vha zwi 
sa fhulufhedzisi ngauri ho vha hu si na pfunzo.



Hoyu ṅwana Graҫa u ḓo vha e ṅwana wa vhurathi hafha 
muṱani. Fhedzi kha dakalo ḽeneḽi ḽihuluhulu, hu dovha ha 
vha na u ṱungufhala huhulu. Khotsi avho vhane vha vha 
funesa vho vha vha tshi khou lovha. Muloro wavho wo 
vha u wa uri musidzanyana wavho muṱukusa u ḓo dzhena 
tshikolo tsha khwine. Vho vha vha tshi zwi ḓivha zwauri 
pfunzo i ḓo mu ṋea zwikhala zwe vhone vha si vhuye vha 
vha nazwo. Muṱa wavho wo fhulufhedzisa uri u ḓo ita uri 
muloro wa khotsi avho u bvelele.



Ṅwana muswa a mbo ḓi bebwa nga murahu 
ha vhege dzi si gathi musi khotsi avho vho 
lovha. O rinwa dzina ḽine ḽa tshimbilelana na 
lunako lwawe na phaṱhutshedzo ine a vha 
yone kha muṱa – Graҫa. Musi miṅwaha i tshi 
khou ḓi ya, Graҫa o ḓisa dakalo ḽihulu muṱani 
wa hawe vha tevhedza na pfulufhedziso ye 
vha itela khotsi avho. Graҫa u ḓo wana pfunzo 
yavhuḓi.



Graҫa o shuma nga maanḓa tshikoloni a ri musi o no vha 
muswa a ṱanganedza mpho ye ya shandukisa vhutshilo 
hawe. Ndi thuso ya masheleni ya vhagudiswa ya uri a ye u 
dzhena tshikoloni tsho pfumaho tsha ḓoroboni. O vha a tshi 
lora nga u vha mugudisi na u shumisa pfunzo yawe u funza 
vhaṅwe vhathu. O vha a tshi ṱoḓou ri vhana vhane vha bva 
kha shango ḽa Mozambique ḽine a ḽi funesa vha kone u guda 
na u ḓivha u vhala. O vha a tshi lora nga tshifhinga tshine 
vhana vhoṱhe vha ḓo kona u ya tshikoloni.



Graҫa o shuma zwavhuḓi vhukuma tshikoloni 
tsha ḓoroboni, nga murahu ha miṅwaha a 
dovha a fhaṱutshedzwa. O dovha a wana iṅwe 
thuso ya masheleni ya vhagudiswa ya uri a yo 
dzhena yunivesithi ya kulekule ngei Portugal. 
O ṱangana na khonani ntswa, a guda nyambo 
ntswa a vhala na bugu nnzhi vhukuma. 
O kona u swikela muloro wawe wa u vha 
mugudisi. 

Hezwi zwoṱhe zwo ita uri Graҫa a vhe muthu o 
takalaho. Ho vha hu tshi kha ḓi vha na tshithu 
tshithihi fhedzi tshe tsha vha tshi tshi kha ḓi 
mu ṱungufhadza …



Murahu hangei hayani vhathu vho vha 
vha sa athu vhofholowa. Fhedzi zwa 
zwino Graҫa o no vha na pfunzo, zwikili 
na fhulufhelo. O vha a na khonani dze 
dza vha dzi tshi ḓipfa nga nḓila ye ene a 
vha a tshi ḓipfa ngayo nga ha pfanelo ya 
vhana ya u guda. U ḓo shumisa nḓivho 
yawe khathihi na u shumisana na khonani 
dzawe. Vho ṱangana vhoṱhe vha ḓo ḓisa 
tshanduko Mozambique.



Magumoni nga thuso ya khonani 
dzawe, Mozambique ḽo ḓo vhofholowa!



Munna we a nangiwa uri a range phanḓa 
shango ho vha hu khonani yo khetheaho ya 
Graҫa, Samora Machel. Vho mbo ḓi funana 
vha fhedza vho malana.



Graҫa o ṋewa mushumo wa ndeme wa u vhona uri 
vhana vhoṱhe vha Mozambique vha wana pfunzo 
yavhuḓi. Wo vha u mushumo u konḓaho ngauri ho 
vha hu na vhana vhanzhi nga maanḓa Mozambique 
vhe vha vha vha sa koni u vhala. O vha a tshi zwi 
ḓivha zwauri vha ṱoḓa pfunzo nahone o vha a tshi 
khou ṱoḓou ḓisa tshanduko ya vhukuma shangoni 
ḽa hawe. O thoma zwikoloni zwa phuraimari u vhona 
uri vhatukana na vhasidzana vha dzikiḽasini. O vha 
o sedzesa nga maanḓa kha ḽitheresi na u vhona uri 
vhana vhoṱhe vha na bugu zwanḓani zwavho.



Graҫa na Samora vho vha na vhana vhavhili. 
Vho vha vha na muloro u fanaho wa u sika 
vhutshilo havhuḓi ha muṱa wavho na ha 
vhathu vha Mozambique. Vho vha vho takala 
nahone vha na fhulufhelo.

Ḽiṅwe ḓuvha ha bvelela zwithu zwi vhavhaho 
vhukuma, Samora a lovha kha khombo ya 
fulaimatshini.



Graҫa a lilela Samora lwa miṅwaha minzhi, 
fhedzi a dovha a wana lufuno. O ṱangana na 
munna we na ene a fhedza vhutshilo hawe 
hoṱhe a tshi lora nga u ḓisa mbofholowo, 
fhulufhelo na pfunzo kha vhathu vha hawe. 

Graҫa o malana na Vho Nelson Mandela vha 
shuma vhoṱhe u thusa vhana vha Afrika.



Miloro ya Graça yo wedza. O vha mudededzi. 
O pembelela mbofholowo ya shango ḽa hawe. 
O ita uri zwi konadzee uri vhana vhanzhi vha 
wane pfunzo, zwikhala zwine vha kona u 
swikelela zwithu zwihulwane.





Bugu khei ṅwananga. 
I ḓo ni ṱuṱuwedza u ita mini?

